
Komunikado  
 

Willemstad, 15 oktober 2026 

 

Caribbean Statistics Day: CBS Kòrsou ta kolaborá ku ofisina estadístiko den 

region pa logra estadístika komparabel 

 

Willemstad, 15 di òktober 2026 – Awe ta selebrá Caribbean Statistics Day, un dia ku ta pone e 

importansia di estadístika pa desaroyo di e área Karibense sentral. E tema di e aña aki, 

‘Harmonising Data, Strengthening Resilience’ (Harmonisashon di dato pa fortalesé resilensia), ta 

enfatisá kon kolaborashon entre ofisina estadístiko ta kontribuí na datonan ku ta mas fásil pa 

kompará i na desishonnan mihó fundamentá. 

For di 2009, Caribbean Community (CARICOM) ta selebrá Caribbean Statistics Day, anualmente. 

E dia aki ta un oportunidat pa pone atenshon na e ròl di estadístika konfiabel den desaroyo di 

maneho, koperashon regional i desaroyo sostenibel. 

Kòrsou ta fortalesé koperashon regional 

For di momento ku Kòrsou a haña e status di miembro asosiá di CARICOM riba 28 di yüli 2024, e 

koperashon ku otro paisnan den region a bira importante tambe pa Ofisina Sentral di Statistik 

(CBS) Kòrsou. Dor di interkambiá konosementu i eksperensia ku otro ofisina estadístiko den 

área Karibense, CBS Kòrsou ta kontribuí na desaroyo i harmonisashon di estadístika den region. 

Den esaki, ta importante pa paisnan usa, te kaminda ta posibel, mesun konseptonan, 

definishonnan, klasifikashonnan i métodonan estadístiko. Ora paisnan ta kolektá i prosesá dato 

segun prinsipionan komparabel, ta bira mas fásil pa kompará e estadístikanan aki. Esaki ta yuda 

pa pone e similaridatnan i diferensianan entre paisnan mas kla i pa sigui e desaroyonan den 

region. 

Dikon harmonisashon di dato ta importante? 

Estadístika tokante poblashon, empleo, edukashon, salú, turismo i kresementu ekonómiko, 

entre otro, ta yuda paisnan sigui e desaroyonan sosial i ekonómiko. Pa por kompará e datonan 

bon, mester ta kla kiko ta wòrdu midí i kua métodonan ta wòrdu uzá. 

Pa Kòrsou, esaki ta brinda e posibilidat pa sigui desaroyonan no solamente na nivel nashonal, 

sino tambe den un konteksto regional i internashonal. Estadístika komparabel ta sostené 

formulashon di maneho, investigashon i otro desishonnan ku ta basa riba informashon 

konfiabel. 

Estadístika komparabel pa un region Karibense mas resiliente 

Harmonisashon di dato no ta nifiká ku tur pais mester tin mesun sifranan. E ta nifiká ku dato ta 

wordu prepará segun prinsipionan komparabel, di manera ku diferensianan entre paisnan por 

bira visibel i por wordu interpretá di un forma konfiabel. 

Ku e tema ‘Harmonising Data, Strengthening Resilience’, CBS Kòrsou ta suprayá e importansia 

di koperashon regional pa produsí estadístika konfiabel i komparabel. Estadístika di e tipo aki ta 

forma un base importante pa komprondé desaroyonan mihó, tuma desishonnan fundamentá i 

fortalesé resilensia di e área Karibense 


